
Wěmata 7 

Ényí azɔ̌watɔ́ lɛ́ɛ ɖo xwé e kó gbɛ́ hɛn kpɛɖé ɔ́ vɔ́ bló ɖó wɛ ɔ́, é nɔ́ jɛ bɔ yě nɔ́ wá 

yi tɔ́n jɛ ajɔxanú e ɖagbe ɖagbe vɛ́ axi ɖé lɛ́ɛ jí. Nǔ ɖokpó ɔ́ wɛ jɛ hwenu e axɔ́sú 

Joziyási jló ná vɔ́ sinsɛnxɔ ɔ́ bló ɖó é. Hwenu e è ɖo nǔ e ɖo sinsɛnxɔ ɔ́ mɛ lɛ́ɛ kíjé 

wɛ ɔ́, vɔ̌sánú-xwlémawutɔ́ ɖaxó Ilukiyáa wá tɔ́n jɛ sɛ́nwéma Mɔyízi tɔn jí. 

Nǔ énɛ́ jí yě tɔ́n jɛ ɔ́, nyí vɔ̌fɔ́n gbigbɔ mɛ tɔn ɖěvo sín jlɔ̌jɛ. Lo ɔ́, vɔ̌fɔ́n énɛ́ ɔ́ lɔ 

ɔ́, hwenu kléwún ɖé jɛ́n é xɔ ɖi nukɔntɔn ɔ́ ɖɔhun, ɖó togun ɔ́ ko dó ɖɔ do bǐ ɖo 

hunsinsɛn mɛ. Joziyási kpódó Jelemíi kpán ɔ́, mɛwínnyáwínnyá xwe ɖokpó ɔ́ mɛ 

ví lɛ́ɛ wɛ nú yě, bɔ yě nyí xɔ́ntɔn. Yě tɛ́nkpɔ́n ná dɔn togun Judáa tɔn ɔ́ wá ali 

Mawu tɔn jí.  

Xó e Mawu Mavɔmavɔ ɖɔ nú Jelemíi é ɖíe: “Yi cí Mawu Mavɔmavɔ xwé ɔ́ 

sín hɔnta bó jlá xó élɔ́: Judáanu e mi, mi mɛ e nɔ gbɔn hɔntogbó élɔ́ lɛ́ɛ nu, bó 

nɔ́ yi ɖe kɔ́ nú Mawu Mavɔmavɔ lɛ́ɛ, mi ɖótó Mawuxó! (Jelemíi 7 :1-2) 

Jelemíi wá cí sinsɛnxɔ ɔ́ sín alihɛ́nnu bó ná dó wɛn tɔn togun Izlayɛ́li tɔn ɔ́ hwenu 

e yě zɔn ahwan hoho bó ná byɔ́ Mawuxwé ɔ́ gbe é. Hǔn é wá subɔ́ yě ɖo yɛmɛnú 

yětɔn mɛ, nǔ e mǐ ná ɖɔ é nɛ́. Nǔ e wú wɛ é ɔ́, togun ɔ́ bló nǔ mɛ lɛ́ kɔ wá Mawu 

gɔ́n ɖɔhun. Lo ɔ́, yɛmɛnú kpowun wa wɛ yě ɖe, ɖó ayixa yětɔn kpo ɖo hunsinsɛn 

yětɔn lɛ́ɛ kpódó nǔ nyanya yětɔn lɛ́ɛ kpán jí. 

Mawu Mavɔmavɔ Nǔbǐwúkpétɔ́ ɔ́, Mawu Izlayɛ́li tɔn ɖɔ: Mi húzú jijɔ, mi ɖyɔ́ 

walɔ; énɛ́ ɔ́, un ná jó mi dó, bɔ mi ná nɔ to mɛ fí. Mɛblɛ́blɛ́ sín xó e sú wɛ è nɔ 

ɖe, bo nɔ ɖɔ: ‘Xwé e gbe Mawu Mavɔmavɔ nɔ nɔ ɔ́ ɖíe ɖo fí e, Mawu 



Mavɔmavɔ xwé ɔ́ ɖíe, fí e Mawu Mavɔmavɔ xwé ɔ́ ɖe ɔ́ jɛ́n ɖíe’ é ɔ́, mi ma gán 

jɛ wú ó. (Jelemíi 7 :3-4) 

È vɔ̌ sinsɛnxɔ ɔ́ bló ɖó yɔ̌yɔ́ bɔ é nyɔ́ ɖɛkpɛ ganjí sɛ́ dó ɖo zɔ, bɔ Izlayɛ́li ví lɛ́ɛ mɔ 

bó ɖɔ : 

É nyɔ́ kpɔ́n mɛ nya ! Hǔn é ka nyɔ́ ganjí ɖɔ mǐ ní lɛ́ kɔ yi sinsɛnxɔ mɛ, lě e mǐ nɔ 

kó bló gbɔn ɖ’ayǐ nɛ́ sín ! 

Akpakpa tɔn sɔ́ yě. Lo ɔ́, lɛvɔ́jɔ nǔgbó ɔ́ ka ɖo fínɛ́ ǎ. 

Ée è wá tɔ́n jɛ sɛ́nwéma Mɔyízi tɔn ɔ́ jí gúdo é ɔ́, è xa nú axɔ́sú ɔ́ kpódó gǎn togun 

ɔ́ tɔn lɛ́ɛ bǐ kpán nukɔn. Énɛ́ ɔ́ kpowun ɔ́, yě bǐ sí te bo zé gbeta gbɛtɔ́ ɖokpó géé 

ɖɔhun, ɖɔ émí ná ɖi zɔnlin kpódó gbejíninɔ kpó ɖo Aklúnɔ ɔ́ nukɔn. Bɔ Joziyási 

ɖu Dǐndǐnwáyixwe ɖaxó gɛnnyigɛnnyi ɖokpó. È ɖɔ : 

Sín gbeyíɖɔ Mawu tɔn Samuwɛ́li hwenu ɔ́, è ko sɔ́ ɖu Dǐndínwáyixwe 

mɔ̌hunkɔtɔn kpɔ́n ɖo Izlayɛ́li ǎ. Dǐndínwáyixwe élɔ́ e axɔ́sú Joziyási kpódó 

vɔ̌sánú-xwlémawutɔ́ lɛ́ɛ kpó Levíi ví lɛ́ɛ kpó, Judáa togun ɔ́ kpó Izlayɛ́li togun ɔ́ 

kpó bǐ kpódó Jeluzalɛ́munu lɛ́ɛ kpó ɖu ɔ́, axɔ́sú Izlayɛ́li tɔn lɛ́ɛ ɖěbǔ kó ɖu 

mɔ̌hunkɔtɔn kpɔ́n ǎ. (2 Tan 35 :18) 

Hǔn sinsɛn bló nú Mawu ɔ́, yě lɛ́ vɔ́ bɛ́ ganjí lě e é kó nɔ́ nyí gbɔn ɖ’ayǐ é. Lo ɔ́, 

sinsɛn kpowun wɛ. Lɛvɔ́jɔ kpódó ayixa nǔgbó tɔn kpó ɖě ɖ'é ’ɛ ǎ. 

Sinsɛnxɔ Mawu tɔn ɔ́, xógbe ɖé wɛ bɔ gbeyíɖɔ enyíi adingbannɔ lɛ́ɛ kpódó togun 

ɔ́ kpó nɔ́ dó. Togun ɔ́ bǐ nɔ́ mɔ sinsɛnxɔ ɔ́ dó mɔ nǔ e nɔ́ ná taɖagbe mɛ é. 

Éhɔ́nmɛ ɖésú ɔ́, gbɛtɔ́ gěgé wɛ nɔ́ ɖe kɔ dó nǔ ɖagbe dodó nǔɖiɖi tɔn lɛ́ɛ. Amɔ̌ 

sinsɛn e bló wɛ è ɖe ɖo wěxo lɛ́ɛ nɔ́ myá nukún nú yě. Lě e yě wá sɔ́ sinsɛnxɔ 

kpódó ahohó lɛ́ɛ kpó bló ɖó dó ɖyɔ́ ayixa nǔgbónɔ e nɔ́ sɛn Mawu é nɛ́. 

Étɛ́! Mi ná nɔ ɖo ajo ja wɛ, mi ná nɔ ɖo mɛ hu wɛ, mi ná nɔ ɖo aga lɛ wɛ, mi 

ná nɔ ɖo nyǐkɔ ce xwlé dó wǔvɔ́ wɛ, mi ná nɔ ɖo zǎlínkpɔ́n dó zo nú 

vodún Baalu wɛ, mi ná nɔ ɖo vodún e mi ma tunwun kpɔ́n ǎ lɛ́ɛ sɛn wɛ! Mi 

ná nɔ ɖo nǔ énɛ́ lɛ́ɛ bló wɛ, bó ká ná nɔ́ lɛ́ kɔ wá gɔ̌n ce, ɖo xwé élɔ́ e è sɔ́ ɖó 

vo nú mì ɔ́ gbe, bó ná nɔ́ ɖɔ: ‘Éénɛ́, mǐ gǎn!’ Mi nɔ bló mɔ̌, bó nɔ́ mɔ tɛn bó 

nɔ́ dó nǔ nyanya e jló mi lɛ́ɛ bǐ sin. (Jelemíi 7 :9-10) 



Gbeyíɖɔ ɔ́ ɖo nǔvɔ́nɔ ta togun ɔ́ tɔn kpɔ́n wɛ ɖo yě ɖo mɛ e jɛ aluwɛ mɛ ɖó hwɛ 

yětɔn lɛ́ɛ wú ɔ́ bló wɛ ɖo nukún ta. Sinsɛn núwiwa kɛ́ɖɛ́ jɛ́n yě tunwun, bó nɔ́ gba 

sɛ́n ɔ́. 

Ée lɛ́ nylá hú mɔ̌ ɔ́, yě vɛdó ɖɔ ée émí lɔ jɔ akwɛ́ bɔ è dǒ gbá sinsɛnxɔ ɔ́ kpowun 

bɔ émí kó ɖo vɔ̌ sá wɛ é ɔ́, é kó kpé bɔ nyɔ̌ná Mawu tɔn lɛ́ɛ ná kɔn dó émí jí, bɔ 

énɛ́ ɔ́, émí hɛn ɔ́, émí ná wa nǔ e jló émí ɔ́ sín. 

É jló ná cí, un ná yi agalɛtɔ́ xwé, bɔ énɛ́ ɔ́ gúdo ɔ́, un ná wá yi ɖɔ hwɛ ce lɛ́ɛ nú 

Mawu. Mawu cá ko wɛ nyí mɔ̌. Suɖunú ɖaxó wɛ. 

Xwé élɔ́ e è sɔ́ ɖó vo nú mì ɔ́, é má nyí ajotɔ́ lɛ́ɛ sín avatɛn wɛ mi dó mɔ a? Nyɛ 

Mawu Mavɔmavɔ ɖésú wɛ mɔ mɔ̌. Xó e nyɛ Mawu Mavɔmavɔ ɖɔ ɔ́ nɛ́. 

(Jelemíi 7 :11) 

Hwenu e Jezu nya ajɔ̌tɔ́ lɛ́ɛ sín sinsɛnxɔ ɔ́ mɛ gúdo é ɔ́, é wá ɖɔ nú yě ɖɔ : 

È ko wlán dó Mawuxówéma ɔ́ mɛ ɖɔ: ‘Xwé ce ɔ́, ɖɛxwé wɛ è nǎ nɔ́ ylɔ́ ɖɔ.’ Lo ɔ́, 

midɛɛ lɛ́ɛ sɔ́ dó húzú ajotɔ́ lɛ́ɛ sín avatɛn. (Matíe 21 :13) 

Nǔ e è wlán dó Jelemíi sín wěma mɛ ɔ́ ɖɔ wɛ é ɖe. Bɔ Ezayíi ɔ́, éyɛ́ ɖɔ : 

Đó xwé ce ɔ́, è nǎ ylɔ́ ɖɔ: Đɛxwé togun lɛ́ɛ bǐ tɔn. (Ezayíi 56 :7) 

É ná bó nyí Jelemíi sín hwenu oo, abǐ Aklúnɔ Jezu sín hwenu oo ɔ́, Jwifu e nɔ mɔ 

yěɖée dó mɔ mɛ mímɛ́ lɛ́ɛ ɖe hwenɛ́nu. Amɔ̌ ényí yě gosín sinsɛnxɔ mɛ jɛ fí ɖěvo 

ɔ́, nǔ baɖabaɖa ɖěvo wɛ yě nɔ́ húzú. 

Mi bo yi Silóo, fí e xwé ce nɔ ɖ'ayǐ é, bó kpɔ́n lě e un hánnyá Silóo énɛ́ gbɔn 

é. Adǎka e xo wɛ togun ce Izlayɛ́li ɖe ɔ́ wú wɛ un wa nǔ gbɔn mɔ̌. (Jelemíi 

7 :12) 

Sín Jozuwée hwenu káká wá jɛ vɔ̌sánú-xwlémawutɔ́ ɖaxó Eli hwenu ɔ́, Mawuxwé 

ɔ́ kpódó akɔjɛgbá Mawu tɔn ɔ́ kpó bǐ wɛ ɖo Silóo, ɖo kilomɛ́tlu kanɖé mɔ̌ dó 

Jeluzalɛ́mu ɖo totaligbé, ɖo Bɛnjamɛ́ɛ sín ayǐkúngban jí. 

É ɖo mɔ̌ có Mawu ka ná jlɔ̌jɛ Filísinu lɛ́ɛ bɔ yě gba gbě énɛ́ ɔ́ jí bǐ hánnyá. Bɔ é lɛ́ 

ɖo gbesisɔ mɛ bó ná dó nǔ ɖokpó ɔ́ sin xá Jeluzalɛ́mu fí e sinsɛnxɔ tɔn ɖe é. 



Un ná nya mi dó zɔ, lě e un nya nɔví mitɔn Eflayímu ví énɛ́ lɛ́ɛ bǐ gbɔn é. 

(Jelemíi 7 :15) 

Eflayímu wɛ nyí akɔta tají nukúnɖéjí bǐ e ɖo axɔ́súɖuta Izlayɛ́li tɔn totaligbé tɔn ɔ́ 

mɛ é. Yědɛɛ lɛ́ɛ wɛ nyí akɔta wǒ e Asilíinu lɛ́ɛ wlí sɔ́yi kannumɔgbénu é jɛ nukɔn 

é. 

Mawu Mavɔmavɔ ɖɔ: “Jelemíi, hwɛ ɔ́, ma xo ɖɛ dó togun élɔ́ ta mɛ ó; ma sa 

vo nú mì ɖó ta yětɔn mɛ ó! Ma ka byɔ́ nǔɖé mì nú yě ó; ma jɛ kɔ nú mì ɖó ta 

yětɔn mɛ ó, ɖó un ná ɖótó we ǎ. (Jelemíi 7 :16) 

Fí e togun ɔ́ hun káká yi ɖo tónúmase tɔn mɛ é tlɛ́ asá bǐ. Tódɔnnúmɛ tɔn sín gbeta 

ɔ́, Mawu kó ɖe tɔ́n bɔ nǔ ɖěbǔ sɔ́ sixú súnsún ǎ. Mɛɖé sɔ́ sixú xo ɖɛ bo wa nǔ ɖěbǔ 

ɖo fínɛ́ ǎ. Nǔ vɔ̌tɔ́ kpowun jɛ́n é ná nyí. É nɔ́ wá jɛ fí ɖé bɔ ɖɛ xo dó mɛ tamɛ sɔ́ 

nɔ́ bló nǔ ɖě ɖó ǎ. 

A mɔ nǔ e dó sin wɛ yě ɖe gbɔn Judáa toxo lɛ́ɛ mɛ é ǎ cé? A lɛ̌ mɔ éé jlɛ́ wɛ yě 

ɖe gbɔn Jeluzalɛ́mu sín ali lɛ́ɛ jí é ǎ cé? Vǐ lɛ́ɛ nɔ yi cyán nakí, nú tɔ́ yětɔn lɛ́ɛ 

ná bɔ myɔ; nɔ yětɔn lɛ́ɛ nɔ wún linfín, bó nɔ́ nya, bó nɔ́ ɖa wɔ̌xúxú nú Axɔ́si 

jǐxwé tɔn. Yě nɔ́ ba ahan nú vodún lɛ́ɛ. Yě nɔ́ bló nǔ énɛ́ dó dó xomɛsin nú 

nyɛ Mawu Mavɔmavɔ. Bɔ un nɔ ɖɔ: Nyɛ wú wa nǔ dó wɛ yě ɖe a? Gbeɖé, yě 

ɖésúnɔ wú wa nǔ dó wɛ yě ɖe, amɔ̌, yě ná ɖu winnyá. (Jelemíi 7 :17-19) 

Axɔ́si jɔhɔn mɛ tɔn ɔ́ wɛ sun, bó dó gesí xo mɔ bo ji vǐ. Mɔ̌ wɛ é nyí hwɛ̌ jɛ nukɔn, 

có bɔ nǔmɛsɛn Icáa Babilɔ́nu tɔn kpódó Asitatée Fenisíinu lɛ́ɛ tɔn kpó lɔ wá ɖo 

axɔ́si jɔhɔn mɛ tɔn énɛ́ ɔ́ dó gesí wɛ. Nǔ baɖabaɖa kɛ́ɖɛ́ kpowun wɛ. Myɔ wɛ è nɔ 

flɔ́ hɛhɛ, bó nɔ́ ɖo aga lɛ wɛ nǔjɔnǔ tɔn dó xwyɔ́ nǔmɛsɛn axɔ́si énɛ́ ɔ́. Wɔ̌xúxú 

alɔkpa ɖé wɛ è nɔ ɖa nú nǔmɛsɛn nɛ́ ɔ́. 

Đó gbe e gbe un kplá tɔ́gbó mitɔn lɛ́ɛ sín Ejípu tomɛ ɔ́, un zɔ́n yě ɖɔ yě ní hu 

kanlin dó sá vɔ̌ e è nɔ dó zo lɛ́ɛ nú mì ǎ, un zɔ́n yě ɖɔ yě ní hu kanlin dó sá vɔ̌ 

xolólo lɛ́ɛ nú mì ǎ. Nǔ e un zɔ́n yě ɔ́ ɖíe: un ɖɔ nú yě ɖɔ yě ní se xó ce, bónú 

má nyí Mawu yětɔn, bɔ yě ná nyí togun ce. Ali e un ɖe nú yě ɔ́, yě ní gbɔn ali 

ɔ́ tlélé, bónú nǔ nǎ nyɔ́ nú yě. (Jelemíi 7 :22-23) 

Mawu Mavɔmavɔ ɖɔ: “Judáa togun e mi, mi jó ɖa dó nyi ta dó ɖe xlɛ́ ɖɔ è sɔ́ mi 

ɖo vo nú mì, mi kpa bǐ, bó bɛ́ kɔ́n nyi gbě. Mi nɔ só tá bó dó gbɛvíhan. Đó mi dó 

xomɛsin nú mì, un sɔ́ ba mi ǎ, un ɖe alɔ sín kan mitɔn mɛ. (Jelemíi 7 :29) 



Aluwɛ kpódó nǔwamɛ kpó sín ninɔmɛ énɛ́ ɔ́ xlɛ́ ɖɔ Mawu ɖe kɔ dó togun tɔn kpó 

to tɔn kpó bǐ bó sɛ́ ɛ dó kannumɔgbénu. 

Judáanu e mi, mi dó nǔ e ma nyɔ́ nukún ce mɛ ǎ lɛ́ɛ sin. Mi bɛ́ bǒcyɔ mitɔn 

lɛ́ɛ wá ɖó xwé ce gbe, xwé e è sɔ́ ɖó vo nú mì é gbe, lobo ɖu su nú xwé ce. Xó 

e nyɛ Mawu Mavɔmavɔ ɖɔ ɔ́ nɛ́. (Jelemíi 7 :30) 

Nǔ e ɖo jijɛ wɛ alɔnu alɔnu sín xó wɛ ɖo fí. Tínmɛ tɔn nyí ɖɔ Joziyási axɔ́sú ɖagbe 

ɖagbe ɔ́ wɛ sɔ́ ɖo zinkpo jí ǎ. Lo ɔ́, vǐ tɔn lɛ́ɛ ɖě wɛ. 

Akázi wɛ nyí mɛ nukɔntɔn e dɔn hunsinsɛn byɔ́ Mawuxwé ɔ́ gbe é. 

Vǐ tɔn Ezekiyási wá bó wá ɖe síin. 

Axɔ́sú we e jɛ éyɛ́ gúdo lɛ́ɛ lɛ́ vɔ́ bló hunsinsɛn éyɛ́ hɛn gblé ɔ́ ɖó bǐ bɔ é jɛ jlɔ́. 

Bɔ Joziyási lɔ lɛ́ wá ɖe síin. Lo ɔ́, axɔ́sú e wá jɛ é lɔ gúdo lɛ́ɛ lɔ lɛ́ vɔ́ wá dó 

hunsinsɛn ɔ́ do. 

Wǎgbɔ wǎgbɔ ɔ́, Babilɔ́nunu lɛ́ɛ wá ɖó nǔ ‘’can-nú-mì-ma-can-nú-we’’ énɛ́ ɔ́ nu 

Mi lí vodún ɖo Tafɛ́ti, ɖo Hinnɔ́ɔ tɔdo ɔ́ mɛ, lobo nɔ dó vǐ mitɔn súnnu kpó 

nyɔ̌nu kpó zo ɖo fínɛ́ dó sá vɔ̌. Un ka zɔ́n nú mɔ̌ ɖé mi ǎ; é wá ayi mɛ nú mì 

gbeɖé kpɔ́n lɔ ǎ. (Jelemíi 7 :31) 

Nǔmɛsɛn e yě nɔ́ hu vǐ yɛ̌yɛ́ lɛ́ɛ ná lɛ́ɛ ɖě wɛ. Wěmata ɔ́ wá fó ɖó tódɔnnúmɛ e ɖo 

te kpɔ́n yě bó jǎwe ɔ́ jí. 

Jeluzalɛ́mu ná hɛn cyɔ́ sɔ mɔ̌ bɔ xixa ná gló. Bɔ è nǎ sɔ́ yě yi ɖi dó Tofɛ́ti nǔmɛsɛn 

xwé ɔ́ gbe, fí e yě nɔ́ sɔ́ vǐ yětɔn lɛ́ɛ dó sá vɔ̌ ɖe é. 

Lo ɔ́, cyɔ́ ɔ́ ná tíin sɔ mɔ̌ din lo káká bɔ xɛ lɛ́ɛ ná ɖu lan káká bó kú jɛ mɛ. 

Wěmata 8 

Mawu Mavɔmavɔ ɖɔ: “Hwe énɛ́ ɔ́ nu ɔ́, è nǎ yi bɛ́ gǎn Judáa tɔn lɛ́ɛ sín xú sín 

yɔdo mɛ: è nǎ yi bɛ́ axɔ́sú lɛ́ɛ sín xú, gǎn hɔn-yitɔ́ lɛ́ɛ sín xú, vɔ̌sánú-

xwlémawutɔ́ lɛ́ɛ sín xú, gbeyíɖɔ lɛ́ɛ sín xú, bó ná bɛ́ Jeluzalɛ́munu lɛ́ɛ sín 

xú, bó tɛ́ xú énɛ́ lɛ́ɛ gbɔn fí bǐ; è nǎ tɛ́ ɖó hwe kpó sun kpó sunví lɛ́ɛ bǐ kpó 

nukɔn; nǔ énɛ́ lɛ́ɛ wɛ mɛ énɛ́ lɛ́ɛ yí wǎn ná bó sɛn. Nǔ énɛ́ lɛ́ɛ wɛ yě xwedó, nǔ 

énɛ́ lɛ́ɛ wɛ yě nɔ́ kan nǔ byɔ́, nǔ énɛ́ lɛ́ɛ wɛ yě nɔ́ ɖe kɔ́ ná hwenu e yě ɖo gbɛ 



é. Mɛ ɖé ná ɖ'alɔ xú énɛ́ lɛ́ɛ wú ǎ; mɛɖé ká ná ɖi yě ǎ; yě ná nyí zunkɔ́ kpowun 

ɖo ayǐkúngban jí. (Jelemíi 8 :1-2) 

Su ɖu nú yɔdo axɔ́sú lɛ́ɛ tɔn gbɔn mɔ̌ ɔ́, hɛn ɖaxó jlɛ́jlɛ́ wɛ bó nyí winnyá ɖaxó 

tawun nú Izlayɛ́li ví lɛ́ɛ. 

Nɛ̌ mi ka sixú ɖɔ nǔnywɛ́tɔ́ wɛ émí nyí, ɖɔ sɛ́n Mawu Mavɔmavɔ tɔn ɔ́ ɖo émí lɔ 

mɛ gbɔn? Nɛ̌ mi ná ɖɔ mɔ̌ gbɔn? Mi sixú ɖɔ mɔ̌ ǎ, ɖó mɛ e wlán sɛ́n lɛ́ɛ ɔ́, ahizinɔ 

wɛ nú yě; yě húzú ada nú sɛ́n ɔ́. (Jelemíi 8 :8) 

Goyíyí Izlayɛ́li ví lɛ́ɛ tɔn ɔ́, sɛ́n e ɖo yě sí e mɛ wɛ é nɔ́ tɔ́n sín nú yě. Sɛ́n e ɖo yě 

sí ɔ́ wɛ yě nɔ́ sɔ́ dó xɔ susu. Lo ɔ́, sɛ́nkplɔ́nmɛtɔ́ lɛ́ɛ ka ko ɖo tínmɛ e ayixa yětɔn 

mɔ lɛ́ɛ ná sɛ́n ɔ́ wɛ. Tí nmɛ tɔn nyí ɖɔ yě ko ɖo sɛ́n ɔ́ tínmɛ jɛ agɔ wɛ. 

Nǔnywɛ́tɔ́ lɛ́ɛ ɖu winnyá bǐ, ahwi xo yě, yě sɔ́ mɔ; ɖó yě hu tɛ́ nú Mawu 

Mavɔmavɔ xó ɔ́, bɔ nǔnywɛ́ tɛ́ yě ká ɖó lo? Mawu ɖɔ: “Yě bǐ wɛ dɔkun gbo 

vɛ̌, bɛ́ sín yɔkpɔ́vú jí káká yi mɛxó jí. Gbeyíɖɔ kpó vɔ̌sánú-xwlémawutɔ́ kpó 

bǐ wɛ nɔ xo awo. Énɛ́ ɔ́ wú wɛ un ná sɔ́ asi yětɔn lɛ́ɛ jó nú mɛ ɖěvo lɛ́ɛ, bó sɔ́ 

gle yětɔn lɛ́ɛ jó nú mɛ e ná wá vɔ yě lɛ́ɛ. (Jelemíi 8 :9-10) 

Kannumɔgbénu yiyi sín wɛn élɔ́ e jǎwe ɔ́, tínmɛ tɔn nyí ɖɔ sɛ́n Mawu tɔn e Izlayɛ́li 

ví lɛ́ɛ ɖe kɔ dó é ɔ́ wɛ nyí tagba yětɔn nɛ́ ɔ́ sín ɖɔ. Gbɛtɔ́ e ɖe nú éɖée, bó ɖo 

nǔnywɛ́ é ɖésúnɔ tɔn kannu ɔ́ sixú kpé wú bó tunwun lě e è nɔ zán gbɛ gbɔn ɔ́ ǎ. 

Mawu bló gbɛtɔ́ bónú é ná nɔ mɛ e ɖó e ɔ́ sín kannu wɛ. Lo ɔ́, ényí é ɖe kɔ dó e 

bó gbɛ́ xó tɔn ɔ́, gbɛ tɔn fun bǐ nɛ́ ! 

Gǎn togun ɔ́ tɔn lɛ́ɛ kpódó tomɛxó lɛ́ɛ kpó kó tunwun ninɔmɛ afɔkú tɔn e mɛ yě jɛ 

é ǎ, ɖó hwenu e togun ɔ́ ɖo hun sɛn wɛ ɔ́, yě jó hɔn nyi nuvo n’i bɔ é mɔ ali dó 

hunsinsɛn ɔ́ wú. Yě dó vɛ̌ nú hwɛjijɔ bǐ. Din ɔ́ afɔkú wá. 

Togun ɔ́ ɖɔ: “Étɛ́wú mǐ ká ɖo ayǐjínjɔ́n fí din? Mi xo miɖée kplé nú mǐ ná yi 

toxo e è mɛ ahohó lɛ́ lɛ̌ dó lɛ́ɛ mɛ, bó ná yi nɔ te kpɔ́n kú ɖo dɔ̌n, ɖó Mawu 

Mavɔmavɔ, Mawu mǐtɔn ɔ́, kú wɛ é jó mǐ ná; sin e é ná mǐ bɔ mǐ nu ɔ́, nǔ wɛ 

è d'é mɛ, ɖó mǐ hu hwɛ dó e. Fífá wɛ mǐ ɖo te kpɔ́n, nǔ ɖagbe ɖě ká wá ǎ. Mǐ 

ɖo nukún ɖó wɛ ɖɔ azɔn mǐtɔn ná gbɔ, awě wɛ ká wá xo mǐ. (Jelemíi 8 :14-15) 

Gbeyíɖɔ adingbannɔ e sín wɛn lɛ́ɛ ɖɔ ɖɔ fífá wɛ ná tíin lɛ́ɛ cɛ ǎ. Ée togun ɔ́ wá se 

ɖɔ Babilɔ́nunu lɛ́ɛ wá é ɔ́, yě jɛ flú mɛ bó dán ɖěwagbɔn. Énɛ́ ɔ́, yě gbɔ bó hɔn yi 



cí toxo e è mɛ ahohó lɛ́ lɛ̌ dó lɛ́ɛ mɛ, bó ná mɔ tɛn dó dlɛ́n ga nú kú sín gan mɛ, 

abǐ kannumɔgbénu yětɔn. 

Nǔgbó wɛ ɖɔ nǔ e é wa ɔ́ wá vɛ́ n’i. Lo ɔ́, é ka ko ɖo hwɛɖiɖɔ ɔ́ mɛ. Judáa e sa 

Aklúnɔ tɔn e ɖésú ɖɔ : Un hu hwɛ, ɖó xomɛvɔ́nɔ wɛ un jó ! Bɔ énɛ́ ɔ́ gúdo ɔ́, é yi 

dó kan kɔ bo kú. 

 Kɛntɔ́ mǐtɔn lɛ́ɛ jǎwe, bó kó ɖo Dan. Sɔ́ yětɔn lɛ́ɛ gbɔjɛ́ lě ɔ́, è nɔ se sín káká dɔ̌n. 

Yě sú xó ɔ́, ayǐkúngban ɔ́ bǐ nɔ dán wǔ. Kɛntɔ́ mǐtɔn lɛ́ɛ jǎwe, bó ná wá gba to 

mǐtɔn, bó hɛn nǔ e ɖ'é mɛ lɛ́ɛ bǐ gblé: yě ná gba toxo mǐtɔn lɛ́ɛ bǐ, yě ná gblé gbɛ 

dó nú mɛ bǐ. Mawu ɖɔ: “Un ná sɛ́ dan dó mi, un ná sɛ́ amǎsɛ́ dó mi, mɛ ɖěbǔ ná 

sixú bló nǔɖé dó hɛn yě ɖó te nú yě ná gɔn mi ɖu ǎ; yě ná ɖu mi jɛ́n wɛ; nyɛ Mawu 

Mavɔmavɔ wɛ ɖɔ mɔ̌. Jelemíi ɖɔ: “Un vo ɖo ayi mɛ ǎ. (Jelemíi 8 :16-18) 

Totalígbe wɛ kɛntɔ́ lɛ́ɛ ná dó ahwan bó nɔ́ gosín, bɔ akɔta Dan tɔn xóxó ɔ́ sín nɔtɛn 

wɛ yě ná xá jɛ nukɔn. Dan aɖǐvɛ́nɔ lɛ́ɛ ɔ́, Babilɔ́nu sín afɔ sɔ́ ɖó te wɛ yě ɖe. Bɔ 

hwɛɖónúmɛ énɛ́ ɔ́ flín tó e Mawu dɔn nú tɔ́gbó Izlayɛ́li tɔn lɛ́ɛ ɖo gbětótló mɛ é. 

Amɔ̌ ga yɛ nu tɔn ɔ́ ɖo fí din ɔ́, amasin ɖě ná ɖe ná xóxó hwenu tɔn ɖɔhun ǎ.  

Nǔ e ná xo hwihwɛ́ mì é ɖě ká ɖe ǎ. Togun ce ɖo xó sú wɛ sín to línlín mɛ bó 

nɔ́ ɖɔ: Mawu Mavɔmavɔ ka sɔ́ ɖo Sinyɔ́ɔ ǎ wɛ a? Sinyɔ́ɔ sɔ́ ɖó axɔ́sú ǎ cé? 

Mawu ɖɔ: “Étɛ́wú yě ká sɛn vodún dó dó xomɛsin nú mì? Yě sɛn nǔ énɛ́ lɛ́ɛ e 

to ɖěvo mɛ nu lɛ́ɛ nɔ́ sɔ́ alɔ yětɔn dó bló bɔ é má ká nyí nǔɖé ǎ lɛ́ɛ dó dó 

xomɛsin nú mì? (Jelemíi 8 :18-19) 

Jelemíi ɖo Izlayɛ́li ví e sín ahwankannumɔ è wlí sɔ́ yi Babilɔ́nu lɛ́ɛ sín xósúsú gbe 

se wɛ. Yě ɖo xó sú wɛ ɖo xwexwe sa wɛ ɖɔ Mawu jó émí dó. Mawu lɔ ka yí gbe 

nú yě ɖɔ : Étɛ́wú yě ka dó xomɛsin nú mì ? 

Jelemíi ɖɔ: “È ko sɔ́ nǔkún fó, hwenu e è nɔ sɔ́ nǔkún dó ɔ́ kó ɖo vivɔ wɛ, mǐ ká 

kó mɔ hwlɛngán ǎ. Adǎn e ɖo togun ce gbo wɛ ɔ́ gba lanmɛ nú mì. Wǔ kú mì, 

ahwi xo mì. Atínkɛn e nɔ dɛn wǔ nú mɛ é ɖě ɖo Galadi to ɔ́ mɛ ǎ cé? Dotóo ɖě ɖo 

fí ǎ cé? Bɔ étɛ́wú togun ce sín azɔn ma ka gbɔ ǎ? (Jelemíi 8 :20-22) 

Yě mɛ e ɖo kannumɔgbénu lɛ́ɛ ɖo azɔn wɛ wɛ syɛ́nsyɛ́n ɖó hwenu e è nɔ ya nǔkún 

dó ɔ́ kó wá yi. Lo ɔ́, gbeta ɖě tɔ́n bó ná yě jlɔ̌jɛ bónú yě ná jɛ yěɖée sí ǎ. Galádi to 

ɔ́, zǎnzǎnhwe jí wɛ é ɖe nú Galilée xu ɔ́. Toxo énɛ́ ɔ́ syɛ́n ɖo ami e nɔ hu akpa lɛ́ɛ 

mɛ tawun. Yědɛɛ lɛ́ɛ wɛ nɔ́ bló nǔsáwǔ tɛnmɛ tɛnmɛ e è nɔ blá akpa ná lɛ́ɛ. 



Ami énɛ́ ɔ́, ajɔxanú tají ɖaxó e è nɔ kun sín Kanáa yíkúngban jí lɛ́ɛ ɖě wɛ. Jelemíi 

zán akpa jɔmakú sín akpajlɛ́ dó dó gesí lě e Judáa ná vɔ́ da bǐ gbɔn ɖó tó e ná dɔn 

n’i wɛ Mawu ɖe ɔ́ wú é. Gbeyíɖɔ ɔ́ kó mɔ nǔ e ja togun tɔn jí jɛ gbé ɔ́, bó kó ɖo 

azɔn tɔn wɛn wɛ syɛ́nsyɛ́n. 

Nú mɛɖé sixú sɔ́ ta ce dó húzú tɔjɔtɛn din ɔ́, nú mɛ ɖé sixú sɔ́ nukún ce dó 

húzú tɔsisa din ɔ́, un ná ya avǐ zǎn kéze, bó ná ví mɛ e kú ɖo togun ce mɛ lɛ́ɛ. 

(Jelemíi 8 :23) 

Hwenu e Jelemíi ɖo xó élɔ́ lɛ́ɛ wlán wɛ ɔ́, bóyá è ko ɖo ahwan wɔ̌búwɔ́bú sín 

afɔgbe se wɛ ɖo dogbó to ɔ́ tɔn lɛ́ɛ. Lo ɔ́, xwe mɔ̌kpán ná lɛ́ jɛ gúdo hwɛ̌ có bɔ 

Babilɔ́nu wá gba Judáa. Lě e gbeyíɖɔ ɔ́ jɛ aluwɛ sín zǐnflú ɖaxó gɔngɔn mɛ sɔ ɖó 

adǎn ɖaxó e ɖo togun tɔn ná gbo wɛ ɔ́ wú ɔ́ wɛ é ɖɔ dó xólómílómí gbe mɛ. 

Jelemíi syɛ́n ayixa tɔn gbeɖé ǎ. É lɛ́ gbɛ kan dó wɛn Mawu tɔn lɛ́ɛ dó Izlayɛ́li ví 

lɛ́ɛ nu, kpódó gbejíninɔ kpó. Lo ɔ́, ayixa tɔn bǐ fan bó gba hánnyá. 


